
Enformaziuns y comunicaziuns

Preparaziun dal Bato: La Uniun dles Ëres Catoliches de nosc decanat enviëia düc 
i geniturs co á en viadú da bacé, pêrs co aspeta, toc y totes de nosc decanat, ala 
preparaziun dal Bato. Ara é en sabeda ai 11 de messé dales 15:00 ales 17:00 sö 
Corvara, te salf de calogna. Al vën aprofondí l’emportanza dal sacramont, prejenté le 
ritus y splighé i simboi dal Bato. Prëibel s’anunzié pa Lucia al 334 3200396.

Oraziun: Vigne secundo dedemesaledema vëgnel tegní na ora de oraziun y 
meditaziun sora la Bibia - dagnora ales 8 da sëra y online sön Zoom. Chi co toless 
ienn pert, dess mené söa e-mail a ploaniaalplan@gmail.com , spo i vëgnel mené fora 
le link y le vangelo co gnará traté en chë sëra.

Ploania sön Whatsapp: I recordun che an pó ciafé la plata de ploania ince sön 
Whatsapp. Che co l’ó, pó mené so numer a Pablo, al 333 4762010. Zonza ciafun ince 
la plata da desćiarié sön www.unitepastorala.org .

KVW Seniorenclub: En dedemesaledema ai 8 de messé s’abinun ales 10:00 
danmisdé ia en Chi Cianëis, por jí cole lift sön Piz de Plaies. Enló ván spo a fá la roda 
de Plaies a pe. Chi co tol pert ciafa la cherta dal lift debann.

AVS Senioren: En jöbia ai 9 de messé ván cole Mareobus dles 8:48 dal Cone 
demez, por jí cina Meransen y spo tal Altfasstal, söla Großberghütte y la Wieserhütte. 
Düc é enviés da jí empara, nia ma seniors.

Dotur Agreiter: Le dotur Eduard Agreiter lascia alessëi che al é demez dai 8 ai 17 
de messé. Al vën sostituí dala doturia Mahlknecht, co é da ciafé al 349 0667034.

Consulënza: Le Raiun sozial Val Badia en colaboraziun con le Sorvisc por les 
dependonzes dl’Aziënda Sanitara da Bornech y le Sorvisc ai Jogn organisëia en walk-
in / na consulënza sön alcohol, droga, nicotina, dependonza dal juch, dependonza 
dal cumpré ete, gaming y social media, y e.e. Cösta é ponsada por jogn (con y 
zonza geniturs) por adulc, familiars, insegnanc, assoziaziuns. Al vën dé orientamont 
y sostën, enformaziuns sön prighi, consum, comportamont y prevenziun. Al vën pité 
en iade al mëns - le proscimo la jöbia ai 9 de messé dales 17:00 ales 19:00, tla 
ciasa dal Sorvisc ai Jogn basete, jö por stiga söla man ciampa. La consulënza é 
debann, al basta passé, zonza termin y complicaziuns, y al é anonim.

Mostra: L’Istitut Ladin „Micurá de Rü“ enviëia ala daorida dla mostra de Michael 
Riffeser, en vëndres ai 10 de messé ales 18:00, te salf dal Istitut ta San Martin.

Dal vangelo do san Mateo 11, 25 - 30
25Te chël tomp á Gejú dit: I t’aprijëii, Pere, Signur dal cí y 

dla tera, ciodiche döt cant cösc ti aste ascognü ai sapionc y 
ai scichés y te i al as revelé ai pici. 26Poa Pere, ensciö t’ára 
plajü. 27Döt m’é gnü sorandé da mio Pere; degügn ne conësc 
le Fi, ma le Pere, y degügn ne conësc le Pere, ma le Fi y 
chël, a chël che le Fi ó ti al revelé. 28Gnide düc da me, os ch’i 
se crüziëis y ch’i ëis trep da porté. Iu ves dará palsa. 29Tolede 
mio ju sön os y emparede da me; deache iu sun bun y umil de cör; ensciö ciafarëise 
tria por osta anima. 30Deache mio ju ne druca nia y mio pëis é lesier.

Parora dal Signur. - Lalt a te, Gejú Crist!

Mio ju ne druca nia y mio pëis é lesier!

JÍ A SCORA DA GEJÚ, EMPARÉ DA ËL - DÖTA LA VITA
Gejú nes enviëia 
da porté so ju y 
da emparé da Ël, 
co é “bun y umil 
de cör”. Porté le 
ju dal Signur ó dí 
emprömadedöt 
emparé da Ël. 
Ester dagnora 
desponüs da jí 
a scora pa Ël. 
Da Ël messunse emparé da ester bogn y umili de cör - l’umilté de Dio co se mostra 
te so ester porsona. Val’ iade oressun ti dí a Gejú: Signur, to ju n’é net nia lesier. 
Ater co, al é posoch gnanca da dí, sön cösc monn. Mo sce i ti ciarun spo a d’Ël, co 
á porté döt - co á sontí sön se enstës ci che al ó dí olghé, ester debl, le dolur, döt le 
scür... spo se destöda ia nostes lamentanzes. So ju é chël da amé con Ël. Y plü che 
i ti orun bun a Ël, plü che i gnun enstësc porsones co ó bun, y plü lesier che al vën 
por nos, chël ju co parea tan posoch.� (Papa Benedët XVI, 2007)



Confida nel SIGNORE con tutto il cuore
e non ti appoggiare sul tuo discernimento.

Riconoscilo in tutte le tue vie
ed egli appianerà i tuoi sentieri.

(Proverbi 3, 5-6)

Sorvisc dai Ministronc
Sabeda 11/07 (18:00h): Mateo Alberti, Miara Dajani, Jandaniel y Matthias Deval, Anja, 
Emil y Paul Ellecosta, Aaron y Amelie Erlacher, Lisa Ploner, Jonas y Tobias Rindler;
Domenia 12/07 (10:00h): Ginevra y Pire Maneschg, Timo Palfrader, Armin Trebo 
N.B.: Düc i ministronc é entres begnodüs da gní a sorví, ince sce ai n'é nia scric sö!

Ofertes empede ciöf sön fossa por +nta Loise Obwegs da Garsun
Dlijia: familia Siegfried Craffonara
Iolan y Dio s'al paii

TÖ ÓS MO DAIDÉ TLA VITA
ega ­ fü' ­ tera ­ aria
Tö és por me la fontana
co dá sonza avëi zoruch,
co partësc fora ligrëza
y destöda mia sëi do la dërta vita.
Tö és por me en fü'
co fej lominosa mia scürité,
co mo mostra le dër tru
y mo cür ete t’en mantel 
de cialt y d’amur.
Tö és por me tera
sot mi pisc ete
co mo porta y mo tign
co mo dá na bona fondamonta
por ester bun da sté empé.
Tö ne t’és nia ma aria por me,
mo l’aria ch’i adori por vire
co mo vëgn adencuntra desco 
en ont frësch
y ti dá le dër' valur a mia vita.

Da ponsé sora:
Ai gragn y ai potenc romagn la sapionza de Dio ascognüda, ai pici y a chi da 
püch se revelëiera. 
Deache le potënt mina de podëi cunté sön söa sapionza y potënza. Y al se 
slüj ala scincunda de na vita nea. Le miser endere sá, che söes mans é ötes 
y tól ienn y con reconescionza, ciche le Signur ti scinca. Chël che ó dé ota, 
sá da avëi les mans ötes. 
I periun:
Bun Dio, tö te tegnes da chi che á speranza en te. Dásse le coraje, da afidé 
nosta vita a te y a to amur. Por Crist, nosc Signur.


